Vendim  nr. 91, datë 16.10.2009

Kolegji i Gjykatës Kushtetuese të Republikës së Shqipërisë, i përbërë nga :
Vladimir Kristo,
Kryetar i Gjykatës Kushtetuese

Kujtim Puto,

Anëtar  i
“
“



Petrit Plloçi,

Anëtar  i
“
“


në datë 16.10.2009, mori në shqyrtim paraprak kërkesën me nr.91 Akti, që i përket:

K Ë R K U E S:      
SHABAN SAHITI, REFIKE SAHITI, ARTAN SAHITI

O B J E K T I: 
Shfuqizimin si të papajtueshëm me Kushtetutën të vendimeve nr.1390, datë 16.06.2006 të Gjykatës së Rrethit Gjyqësor Durrës; nr.278, datë 14.06.2007 të Gjykatës së Apelit Durrës dhe nr.00-2009-120, datë 13.02.2009 të Kolegjit Civil të Gjykatës së Lartë (dhomë këshillimi). 


Kolegji i Gjykatës Kushtetuese, pasi shqyrtoi kërkesën, dokumentet shoqëruese dhe bisedoi çështjen në tërësi,
V Ë R E N:
Me vendimin nr.1390, datë 16.06.2006, Gjykata e Rrethit Gjyqësor Durrës ka vendosur, pranimin e padisë së paditësit Enver Boshnjaku, duke i detyruar të paditurit Shaban Sahiti e Refike Sahiti t’i lirojnë e dorëzojnë sipërfaqen e truallit pronë e tij, prej 330m2, me vendndodhje në Shkozet. 

Me vendimin nr.278, datë 14.06.2007, Gjykata e Apelit Durrës ka vendosur të lërë në fuqi vendimin e mësipërm. 

Me vendimin nr.00-2009-120, datë 13.02.2009, Kolegji Civil i Gjykatës së Lartë, në dhomë këshillimi, ka vendosur mospranimin e rekursit të paraqitur nga të paditurit Shaban Sahiti e Refike Sahiti. 

Kërkuesit, në kërkesën drejtuar Gjykatës Kushtetuese, kërkojnë shfuqizimin e vendimeve të mësipërme pasi, sipas tyre, ato janë marrë në cenim të së drejtës për një proces të rregullt, në këto drejtime:


i. Paditësi ka thirrur në cilësinë e të paditurit edhe shtetasin Artan Tahiti, por në kundërshtim me ligjin procedural ai nuk është thirrur në proces nga gjykata dhe nuk është vënë ne dijeni për zhvillimin e seancave gjyqësore, duke iu mohuar në këtë mënyrë e drejta e mbrojtjes. Gjatë gjykimit është paraqitur si provë çertifikata familjare, me të cilën provohet se në këtë proces duhej të ishin thirrur si pjesëmarrës të gjithë personat madhorë të kësaj familjeje.


ii. Banesa e ndërtuar mbi truallin objekt gjykimi është në proces shqyrtimi për të përfituar nga ligji për privatizimin e ndërtimeve pa leje. 

Kolegji i Gjykatës Kushtetuese vëren, se kërkuesi Artan Tahiti nuk legjitimohet t’i drejtohet Gjykatës Kushtetuese në kuptim të nenit 131/f të Kushtetutës. Rezulton nga vendimet e gjykatave se palë në këtë gjykim, në cilësinë e të paditurit, kanë qenë vetëm shtetasit Shaban e Refike Sahiti, kurse shtetasi Artan Sahiti nuk është thirrur si palë në këtë gjykim, nuk ka marrë pjesë në të dhe nuk rezulton që të ketë kërkuar të ndërhyjë si palë e tretë. Bazuar në dispozitat procedurale civile që rregullojnë pjesëmarrjen e personave të tretë në proces (nenet 189 e vijim), ky shtetas mund t’i drejtohej vetë gjykatës për t’u bërë pjesë e këtij procesi, me qëllim mbrojtjen e të drejtave që ai pretendon se i janë cenuar. 

Në lidhje me dy kërkuesit e tjerë, Shaban e Refike Sahiti, Kolegji i Gjykatës Kushtetuese vëren se pretendimet e tyre janë haptazi të pabazuara. Kërkuesit pretendojnë cenimin e së drejtës për një proces të rregullt ligjor, duke paraqitur si argument mosthirrjen në këtë gjykim të shtetasit Artan Sahiti dhe pjesëtarëve të tjerë madhorë të familjes Sahiti. Kolegji vlerëson se këto pretendime kanë marrë përgjigjen ligjore nga vetë gjykatat e zakonshme dhe për rrjedhojë nuk mund të përfshihen në juridiksionin kushtetues.

PËR KËTO ARSYE;
Kolegji i  Gjykatës Kushtetuese të Republikës së Shqipërisë, në bazë të nenit 31 të ligjit nr.8577, datë 10.02.2000 “Për organizimin dhe funksionimin e Gjykatës Kushtetuese të Republikës së Shqipërisë”,

V E N D O S I:
Moskalimin e çështjes për shqyrtim në seancë plenare.

